
Izjava  Christiana  Schwarz-
Schillinga  visokog
predstavnika  za  BiH  na
konferenciji  za  medije  u
Mostaru
Nevjerovatno je koliko je mnogo vremena utrošeno na sastanke
tokom godina u Mostaru a tako malo je postignuto, koliko mnogo
obećanja je dato a samo nekoliko ih je ispunjeno te koliko je
mnogo rokova postavljeno a samo nekoliko ih je ispoštovano.

Ovakvo apsurdno stanje stvari ne može ostati. Stoga sam na
granici poduzimanja mjera kako bi takvo stanje prestalo.

Zadnji na listi sastanaka koji nisu polučili rezultate je bio
sastanak koji sam sa dužnosnicima Mostara održao 4. jula u
Sarajevu. Tom prilikom su mi data određena obećanja od kojih
su gotovo sva prekršena.

Obećano mi je da će se pozicije za državne službenike objaviti
i popuniti prije oktobra. Sada je kraj avgusta a potrebna
dokumentacija još uvijek nije dostavljena Agenciji za državnu
službu.

Obećan  mi  je  i  plan  za  uspostavu  jedinstvenog  javnog
komunalnog  preduzeća.  Umjesto  toga,  obaviješten  sam  da  je
oformljen  “ekspertni  tim”  koji  će  20.  septembra  Gradskom
vijeću dostaviti preporuke, iako je prvi rok bio 1. avgust.

Obećan  mi  je  izvještaj  o  postignutom  napretku  u  pogledu
usklađivanja statuta onih institucija čiji statuti još uvijek
nisu usklađeni, posebno statut HRT -a. Još uvijek čekam taj
izvještaj.

Cijenim napore gradonačelnika Bešlića i predsjednika Gradskog
vijeća Čorića koje ulažu kako bi pokrenuli stvari u pozitivnom
smjeru. Očito je da SDA i HDZ, koje imaju većinu u Gradskom
vijeću, blokiraju ova pitanja.

Ja sam ipak na sastancima sa gospodinom Bešlićem i gospodinom
Čorićem pristao da prihvatim novi, konačni rok za postizanje
značajnog napretka u vezi sa neriješenim pitanjima. Rok za
dostavljanje izvještaja je 8. septembar, dok je 15. septembar
rok za donošenje odluke.

Očekujem  da  do  15.  septembra  dobijem  plan  za  uspostavu
jedinstvenog javnog komunalnog preduzeća.

Očekujem da pozicije za državne službenike budu objavljene do
15. septembra.

Pitanje popunjavanja upražnjenih radnih mjesta je odgovornost
gradonačelnika  i  Agencije  za  državnu  službu.  Po  završetku
perioda za dostavljanje žalbi na postupak prijema, ovaj proces
treba početi u oktobru.

Očekujem da do 15. septembra dobijem i izvještaj o napretku u
vezi  sa  uspostavom  javnog  komunalnog  preduzeća.  Javna
komunalna preduzeća su u ovom trenutku ili pod stečajem ili im
predstoji stečaj. Potreban je danonoćni rad da bi se riješilo
ovo pitanje, a ne dugački odmori. 

15. septembar nije rok za dostavljanje preporuka ekspertne
grupe koja radi na ovom pitanju. To je rok za donošenje odluka
od strane Gradskog vijeća.

Što  se  tiče  dva  posljednja  pitanja,  tj.  javna  komunalna
preduzeća i  HRT, postoje dvije alternative.

Ili će Gradsko vijeće raspravljati i dogovoriti potreban tok
aktivnosti za svako pitanje ili će Gradsko vijeće uputiti
zvaničan zahtjev OHR-u za arbitražu.

Arbitražna odluka će naravno biti konačna i obavezujuća. Neće



biti zasebnog posredovanja OHR-a. Bilo je dovoljno vremena za
ovo u posljednje dvije do tri godine. Posredovanje je moguće u
sklopu arbitraže; bez arbitraže nema nikakvog posredovanja. 

Ovo je izbor koji stoji pred Gradskim vijećem. Ukoliko ne
uspiju donijeti ovu odluku 15. septembra, ja ću poduzeti druge
mjere, što bi značilo kraj lokalne odgovornosti u Mostaru.

Ovo je zadnja šansa za ovaj grad. Imidž ovog grada ima uticaj
na  cijelu  zemlju.  Nadam  se  da  će  ova  zadnja  šansa  biti
iskorištena. 

Hvala.


